
deng bintang-bintang ada berkredep. Tatkala itoe soeda soenji, apa jang bisa kadengeran itoe malem, tjoema soearanja boeroeng- boeroeng gan piatoe jang meratap-ratap dengen sedi, hingga orang-orang jang denger bisa djadi mengenas hati.

Di djoeroesan tenda moesoe masi kaliatan sinar terang. Maka Houw-jan Tjiak laloe adjak anaknja menjerang di ini waktoe, djangan toenggoe sampe fadjar.

Poetra itoe manggoetken kapalanja dan bersadia boeat toeroet sang ajah poenja prenta.

Tida lama kamoedian marika itoe soeda toeroen dan mengadoek di tempat moesoe. Satoe panglima jang denger soeara riboet-riboet lantas kaloear dan waktoe berhadepan, Houw-jan Tjiak laloe bertreak:

„Oh, djahanam, penghianat!”

Sambil kata begitoe ia menjerang dengen sengit.

Orang itoe boekan laen dari Ong Pah.

Houw-jan Giok dan Tjhie Seng satelah denger treakannja sang ajah, lantas madjoe memboeroe. Tapi sabelonnja dapet roeboeken itoe panglima penghianat, panglima Kim jang denger moesoe lagi mengamoek, lantas dateng membantoe, hingga tiga panglima Song itoe tida dapet djalan boeat tabas lehernja Ong Pah, hanja marika tjari sadja djalanan lolos.

Begitoelah satelah liat satoe djalanan terboeka,

